
Haur eta gazteentzako bost liburu kaleratu ditu Aizkorrik 

Igerabide, Arrieta, Añorga, Olaso eta Urkixoren azken lanak dira 

A. eLIZONDO - DONOSTIA 

Haur eta gazteentzako bost liburu berri atera ditu Aizkorri argitaletxeak: Ez dut irakurri nahi (Pello Añorga), Astebeteko kontuak (Yolanda Arrieta), Hotsateko basoa (Xabier Olaso), Gorputz osorako poemak (Juan Kruz Igerabide) eta Nerabeak eta munstro batzuk (Joanes Urkixo). Idazle bakoitzak bere liburua aurkeztu zuen herenegun Donostiako Koldo Mitxelenan. 

Añorgak bere liburuari izenburu deigarria jarri diola azaldu zuen: «Imajina ezazue une batez ume batek esaten duela: 'Ez dut irakurri nahi irakurri nahi dut'. Gurasoen harridura handia izango da». Izenarekin pozik dagoela gaineratu zuen. Idazleak esan zuenez, ipuin berria ozenki irakurtzekoa da, eta irakurzaletasunari buruz dihardu. Ipuineko pertsonaia nagusia Amelia neskatoa da. Idazlearen arabera, Ameliak bere izaera bihurria erakutsiko du ipuinean zehar. 

Astebeteko kontuak ipuina haurrei zuzendurik idatzi du Arrietak. «Irakurle hasiberriek irakurtzeko modukoa da, eta gauean gurasoek umeei ozen irakurtzeko modukoa ere bada». Ipuin berri honetan, astebete baterako kontuak aurki daitezke. «Hurbileko egoerak idatzi nahi izan ditut, aste batean gertatu ohi direnak». Idazleak adierazi zuenez, egunero gertatzen zaie umeei kontatzeko moduko zerbait. Ipuina irakurriz, «amesteko egoera bat» proposatu nahi izan diela gaineratu zuen. Liburuan dauden marrazkiek ipuina ulertzeko duten garrantzia azpimarratu zuen. 

Baso bitxia 

Xabier Olasok «umeei zuzendutako olerkiak» egin nahi izan ditu Hotsateko basoa liburuan. Basoa da poemen ardatza eta mitologiako pertsonaiak tartekatzen dira bertan. Sorginak, lamiak, basajaunak... halako pertsonaia ugari aurkituko dituzte umeek ipuin horretan. 

Idazlearen arabera, «olerki bakoitza postal baten modukoa da; postal bakoitzak basoko gune ezberdinetako irudiak ematen dizkigu hitzez ». Era berean, «poema laburrak eta biziak» egiten saiatu dela aitortu zuen Olasok. Poemen beste ezaugarri bat ere azpimarratu nahi izan zuen idazleak: «onomatopeia asko erabili nahi izan ditut». Ipuinean onomatopeiak beste letra tipo batean azaltzen dira idatziak, umeek hitzaren esanahia uler dezaten.Olasok Belen Lucasek bere ipuinerako egin dituen marrazkiak ere azpimarratu zituen. «Marrazki biziak egin ditu oso eta horrek ipuina ulertzen laguntzen du». 

Gaztetxoentzako poemak eta beldurrezko istorioak 

Juan Kruz Igerabideren Gorputz osorako poemak liburuan gazteentzako poemak irakur daitezke. «Gorputzaren zati bakoitzari egindako irakurketa poetikoa aurki daiteke liburu honetan», azaldu zuen Igerabidek. Gehitu zuenez, poemaz gain, marrazkiak irakurri behar dira. «Marrazkiak begiratuz bakarrik uler daiteke liburua». 

Libururaren iturria nondik hartu duen ere azaldu zuen. «Garcia Lorcak umeentzako egindako poemak izan ditut kontuan, baina, beti ere, euskal tradizioarekin osatu ditut». Joanes Urkixoren Nerabeak eta beste munstro batzuk narrazio liburuan ere gaztetxoak dira protagonista. «Nerabeentzat da liburua, baina baita ere nerabeekin lan egiten dutenentzat eta seme-alaba nerabeak dituzten gurasoentzat ere», azaldu zuen Urkixok. Nerabeei hurbileko arazoak gerturatzen saiatu dela esan zuen, horien artean, maitasuna eta adiskidetasuna. Narrazioetan, beldurrezko generoa erabili nahi izan du Urkixok. «Beldurrezko narrazioak idatzi nahi izan ditut, baina, beti ere, umore puntuarekin, nahiz eta batzuetan ironia erabili». Halaber, idazleak azaldu zuenez, narrazio desberdinak egiten saiatu da, teknika ezberdinak erabiliz liburu osoan zehar. Idazlearentzat erronka handia izan da narrazio liburua idaztea. «Aspalditik nuen gogoa gai ezberdinak narrazioetan biltzeko». 

